
REPUBLIKA E KOSOVËS/REPUBLIKA KOSOVA 

KPPP.nr.307/2023 

GJYKATA KOMERCIALE E KOSOVËS, Dhoma e Shkallës së Parë, Departamenti për 

Çështje Ekonomike, gjyqtari Arben Toska, në çështjen përmbarimore të kreditorit “Limit 

Project” SHPK me numër të biznesit 811312561 dhe seli në rrugën ”Hyzri Talla” p.nr. në 

Prishtinë, kundër debitorit Komuna e Klinës – Drejtoria e Bujqësisë dhe Zhvillimit Rural, në 

Klinë, duke vendosur lidhur me prapësimin e debitorit të ushtruar kundër urdhrit përmbarimor 

P.nr.329/2022 të datës 01.07.2022 të përmbaruesit privat Fadil Hoxha me seli në Prishtinë, 

jashtë seancës me datë 29 dhjetor 2023, mori këtë: 

AKTVENDIM 

Hedhet poshtë si i pa afatshëm prapësimi i debitorit Komuna e Klinës – Drejtoria e Bujqësisë 

dhe Zhvillimit Rural, në Klinë, i ushtruar kundër urdhrit përmbarimor P.nr.329/2022 të datës 

23.09.2022 të përmbaruesit privat Fadil Hoxha me seli në Prishtinë. 

ARSYETIM 

Kreditor “Limit Project” ShPK me numër të biznesit 811312561 dhe të dhënat tjera si në hyrje 

të këtij aktvendimi (këtu e tutje Kreditori) më 01.07.2022 ka parashtruar propozim për 

përmbarim (këtu e tutje Propozimi) në zyrën e të përmbaruesit privat Fadil Hoxha me seli në 

Prishtinë, me të cilin ka kërkuar që të detyrohet debitori Komuna e Klinës – Drejtoria e 

Bujqësisë dhe Zhvillimit Rural në Klinë (këtu e tutje Debitori) që ta paguaj shumën prej 

3,819.22 € dhe shpenzimet e procedurës përmbarimore. Propozimin për përmbarim e kishte 

bazuar në faturën L-01/2022 të datës 21.02.2022 të tij për Debitorin, të cilin në ia kishte 

bashkëngjitur Propozimit.  

Debitori përmes postës rekomande më 13.07.2022 ka parashtruar prapësim (këtu e tutje 

Prapësimi) duke kundërshtuar në tërësi Urdhrin Përmbarimor dhe i ka kërkuar gjykatës që ta 

aprovoj si të bazuar prapësimin dhe ta anuloj urdhrin. 

Kreditori nuk ka paraqitur përgjigje në prapësim.  

Gjykata pas shqyrtimit paraprak të Prapësimit gjeti se ai është i pa afatshëm. 

Përmbaruesi përmes e-mailit i kishte kërkuar postës informacione lidhur me dërgesën me të 

cilën ia kishte dërguar Debitorit urdhrin përmbarimor, meqenëse nuk i ishte kthyer flekthesa 

për Debitorin, ndërsa posta përmes e-mailit të datës 23.09.2022 ia kishte konfirmuar 

Përmbaruesit se dërgesa e tij me numër R-2468142 e dorëzuar në postë më 01.07.2022 i është 

dërguar Debitorit më 05.07.2022. Këtij e-maili ia kishte bashkëngjitur edhe kopjen e librit të 

dorëzimit. Prandaj, nga konfirmimi i postës i dërguar me e-mail Përmbaruesit vërtetohet se 

Debitori më 05.07.2022 e ka pranuar Urdhrin, siç mundëson neni 121 para. 7 i LPK-së lidhur 

me nenin 17 të LPP-së. 

Nga zarfi me të cilin Debitori e ka dorëzuar në postë Prapësimin rrjedhë se ai është dorëzuar 

më 13.07.2022 në zyrat e postës në formë rekomande me numër R 2251456, ndërsa është 

pranuar më 15.07.2022 në zyrën e Përmbaruesit. Për këtë arsye, gjykata si ditë të dorëzimit të 

Prapësimit e mori datën 13.07.2022, siç përcakton nenit 127 paragrafi 2 i LPK-së lidhur me 

nenin 17 të LPP-së.  

Situata e lartcekur rregullohet në rend të parë me nenin 70 të LPP-së, i cili ka rregulluar se 

“Prapësimi duhet t’i paraqitet organit përmbarues brenda shtatë (7) ditëve pas pranimit të 

vendimit përmbarues ose urdhrit përmbarues”. Nga kjo dispozitë shihet se afati për paraqitjen 

e prapësimit është shtatë (7) ditë nga dita e pranimit, dhe se ai duhet t’i paraqitet organit 

përmbarues. Meqenëse Debitori Urdhrin e ka pranuar më 05.07.2022, atëherë afati shtatë (7) 

ditor për paraqitjen e prapësimit ka filluar të rrjedhë nga fillimi i ditës pasuese, gjegjësisht nga 

06.07.2022, ndërsa ka përfunduar me përfundimit e ditës së datës 12.07.2022, siç përcakton 

neni 126 para. 2 i LPK-së lidhur me nenin 17 të LPP-së. Gjykata sqaron se data 12.07.2022 

ishte ditë e martë, pra ishte ditë pune, si dhe nuk paraqet ditë feste sipas Ligjit nr. 03/L-064 për 

Festat Zyrtare në Republikën e Kosovës në të cilën gjykata ose përmbaruesi nuk punon, 

rrjedhimisht neni 126 para. 5 i LPK-së nuk gjen zbatim në këtë rast.  

Prandaj, meqë Debitori Prapësimin e ka dorëzuar më 13.07.2022 në zyrtar e postës në formë 

rekomande, atëherë rezulton se Prapësimi është paraqitur në ditën e tetë (8) nga dita e pranimit 

të Urdhrit, që nënkupton se ai është dorëzuar pas afatit të lejuar për paraqitjen e prapësimit, 

rrjedhimisht ai është pa afatshëm.  

Për pasoj, duhet të zbatohet neni 73 para. 3 i LPP-së, sipas të cilit gjykata “Me vendim 

prapësimi mund të pranohet, refuzohet ose hidhet poshtë si i pa afatshëm, si jo komplet dhe i 

palejuar”. Prandaj, gjykata mori vendim që Prapësimi të hedhjet poshtë si i pa afatshëm. 

Gjykata sqaron se, për arsyet e cekura më lartë, e pati juridikisht të pamundshme të lëshohet 

në pretendimet e Debitorit të paraqitura në Prapësim. 

Përveç kësaj, gjykata e sheh të rëndësishme të sqaroj se, pas shqyrtimit të shkresave të lëndës 

vlerësoi se nuk është e domosdoshme të caktohet seancën gjyqësore për ta kuptuar plotësisht 

validitein e Prapësimit, siç ka caktuar neni 73 para. 1 i LPP-së, meqë nga shkresat e lëndës 

gjendja faktike dhe juridike ishte qartë.  

Për këto arsye, në kuptim të nenit 73 para. 3 të LPP-së lidhur me nenin 13 para.1 nën para. 1.2 

të Ligjit nr. 08/L-015 për Gjykatën Komerciale, u vendos si në dispozitiv të këtij aktvendimi 

Gjykata Komerciale e Kosovës 

Dhoma e Shkallës së Parë, Departamenti për Çështje Ekonomike 

KPPP.nr.307/2023 

 

Gjyqtari 

 

_______________________________________ 

Arben Toska 

 

UDHËZIMI PËR MJETIN E GODTIJES: Pala e pa kënaqur ka të drejtë ankese ndaj këtij 

aktvendimi brenda afatit prej shtatë (7) ditësh nga dita e pranimit. Ankesa në formë të shkruar 

dhe në ekzemplarë të mjaftueshme për gjykatën dhe secilën palë tjetër dorëzohet në këtë 

gjykatë, ndërsa i drejtohet Dhomës së Shkallës së Dytë të Gjykatës Komerciale. 


